
БЎЛАЖАК МАКТАБГАЧА ТАЪЛИМ МУАССАСАЛАРИ ПЕДАГОГТАРБИЯЧИЛАРИНИ ТАЙЁРЛАШНИНГ ПЕДАГОГИК-ПСИХОЛОГИК
ХУСУСИЯТЛАРИ
Маъмура Нодировна Хушназарова
Қўқон давлат педагогика институти катта ўқитувчиси
Аннотация: Мақолада
бўлажак мактабгача таълим муассасалари педагог
тарбиячиларини тайёрлашнинг педагогик-психологик хусусиятлари,уларнинг касбий
ривожланишларини таъминлашга йўналтирилган педагогик жараённи ташкил этишда
талабаларнинг мавжуд билимлари, касбий майллари, эҳтиёжларини ўрганиш масалалари
ёритилган. Республикамизда мактабгача таълим тизимида кўпгина ислоҳотлар амалга
оширилаётганлиги,уларнинг
барчаси
тарбияланувчилар
ва
тарбиячи-педагоглар
манфаатлари йўлида хизмат қилиши ва мактабгача таълим сифатини тубдан
яхшилашга қаратилишининг долзарб масалалари ёритилган.
Калит сўзлар : касбий майл, педагогик-психологик хусусиятлар,
касбий ривожланиш, педагогик жараён, эҳтиёж, шахсий сифатлар, касбий
шаклланиш жараёни.
ПЕДАГОГИЧЕСКИЕ И ПСИХОЛОГИЧЕСКИЕ ОСОБЕННОСТИ ПОДГОТОВКИ
БУДУЩИХ ВОСПИТАТЕЛЕЙ ДОШКОЛЬНЫХ ОБРАЗОВАТЕЛЬНЫХ
УЧРЕЖДЕНИЙ
Хушназарова Мамура Нодировна
Старший преподаватель Кокандского государственного педагогического института
имени Мукими
Аннотация: В статье освещаются педагогические и психологические особенности
подготовки будущих воспитателей к дошкольным образовательным учреждениям, анализ
существующих знаний учащихся, профессиональных устремлений и потребностей в
организации педагогического процесса для обеспечения их профессионального развития.
Выделяются многие вопросы реформирования системы дошкольного образования в стране,
все из которых отвечают интересам учащихся и педагогов и направлены на коренное
улучшение качества дошкольного образования.
Ключевые слова: профессиональная склонность, педагогические и психологические
особенности, профессиональное развитие, педагогический процесс, потребности,
личностные качества, процесс профессионального становления.

Abstract: The article discusses the pedagogical psychological features of training teachers of
future preschools, the study of students' existing knowledge, professional aspirations and needs in
organizing a pedagogical process to support their professional development. There is a lot of
reforms in the system of pre-school education in the country, all of which are in the interests of
pupils and teachers and are aimed at radically improving the quality of pre-school education.
Key words: professional tendency, pedagogical psychological features, professional
development, pedagogical process
Ўзбекистон Республикаси Президенти Ш.М.Мирзиёевнинг “ 2017–2021
йилларда мактабгача таълим тизимини
янада такомиллаштириш
чора–
тадбирлари тўғрисидаги Қарори” да мактабгача таълим муассасалари тармоғини
кенгайтириш, малакали педагог кадрлар билан таъминлаш, болаларни мактаб
таълимига тайёрлаш даражасини тубдан яхшилаш, таълим- тарбия жараёнига
замонавий таълим дастурлари ва технологияларини тадбиқ этиш, болаларни ҳар
томонлама интеллектуал, ахлоқий, эстетик, жисмоний ривожлантириш учун шартшароитлар яратиш масалаларига алоҳида эътибор қаратилди.
Республикамизда мактабгача таълим тизимида кўпгина ислоҳотлар амалга
оширилмоқда, уларнинг барчаси тарбияланувчилар ва тарбиячи- педагоглар
манфаатлари йўлида хизмат қилиши ва мактабгача таълим сифатини тубдан
яхшилашга қаратилиши- давр талабидир.
Шахснинг ҳар томонлама ривожланиши ва мутахассис сифатида касбий
шаклланишида унинг мавжуд билим даражаси ва шахсий хусусиятлари етакчи ўрин
эгаллайди. Шунинг учун ҳам таълим-тарбия жараёнида ҳар бир таълим олувчига
муайян билим, кўникма, малакалар билан бир қаторда ўзига хос шахсий
сифатларни ҳосил қилиш ҳам назарда тутилади.
Бўлажак мутахассиснинг муайян билим даражаси ва шахсий сифатларига
таянган ҳолда ҳосил қилинадиган касбий билим, кўникма ва малакалар мактабгача
таълим соҳаси мутахассисларида қатъий ирода, ишонч, болажонлик каби
сифатларнинг таркиб топишига ҳам хизмат қилиши лозим. Бўлажак мактабгача
таълим соҳаси мутахассис учун эътиборлилик, боланинг барча хатти-ҳаракатларини
назорат қила олиш, у томондан бериладиган саволларнинг моҳиятини аниқ ва тўғри
англаш, ўз вақтида жавоб қайтариш, таълим олувчиларга ижобий таъсир
кўрсатадиган дидактик вазиятларни ташкил эта олиш каби лаёқатларни ҳосил
қилиш муҳим аҳамиятга эга. Бўлажак педагог-тарбиячиларда турли зиддиятлар,
қарама-қаршиликлар вужудга келганда тезкорлик билан қатъий қарорлар қабул
қилиш, зиддиятларни бартараф этишга эришиш, вазиятларни танқидий баҳолай
олиш, болага нисбатан ишонч, ўзини унинг ўрнига қўя олиш каби касбий
кўникмаларни шакллантириш талаб этилади. Педагог-тарбиячилар ўз фаолиятлари
давомида ҳамкасблари ва болалар жамоаси орасида соғлом муҳитни вужудга
келтира олишлари,жамоада обрў қозонишлари керак.
Бўлажак педагог-тарбиячилар, биринчи навбатда, ижодкор, кенг тасаввур,
дунёқараш ва тафаккур, кучли хотира, юқори даражада ҳиссий ўз-ўзини бошқариш

лаёқатига эга бўлишлари зарур. Бўлажак мактабгача таълим муассасалари
педагогларида бундай сифатларнинг ҳосил бўлишида аудиториядаги ўқув жараёни
билан бир қаторда педагогик амалиёт ҳам муҳим ўрин эгаллайди. Талабаларнинг
педагогик амалиётда фаол иштирок этишлари, тажрибали методистлар ва
тарбиячиларнинг иш фаолиятлари билан танишишлари, улардан касбий маҳорат
сирларини ўрганишлари истиқболда ўз педагогик фаолиятларини самарали
ташкил этишлари учун зарур ҳисобланади. Бўлажак педагог-тарбиячиларнинг
илғор тажрибаларни ўрганишлари уларнинг ўз касбий ривожланиш даражаларини
объектив баҳолашлари, мавжуд бўшлиқларни ўз вақтида кўра олишларига
кўмаклашади.
Бўлажак педагог-тарбиячилар касбий ривожланишларини таъминлашга
йўналтирилган
педагогик жараённи ташкил этишда талабаларнинг мавжуд
билимлари, касбий майллари, эҳтиёжларини ўрганиш лозим.
Бўлажак педагог-тарбиячиларда қуйидаги касбий сифатлар шаклланган
бўлиши лозим:
1. Билимдонлик, вазиятни ўз вақтида ва тўғри баҳолай олиш, ижодкорлик,
мулоҳазалилик, кучли хотира ва мустақил фикрлаш лаёқатига эгалик тезлиги,
мантиқий хулоса чиқара олиш, диққатнинг барқарорлиги каби интеллектуал
сифатлар.
2. Фикрни тўғри ва таъсирчан баён қила олиш, назокат билан сўзлаш,
хушмуомалалилик, ҳозиржавоблик, самимийлик, ўзгалар фикрини тинглай олиш,
мустақил фикрга эга бўлиш, болалар билан диалог ўрната олиш каби коммуникатив
сифатлар.
3. Қатъиятлилик, журъатлилик, шижоатлилик, мардлик, жасурлик, тартибинтизомлилик, вазиятни тўғри баҳолаш ҳамда оқилона қарорлар қабул қила олиш,
вазминлик, инсонпарварлик, меҳрибонлик, меҳр-шафқатлилик, мустақиллик,
шижоатлилик, жисмоний баркамоллик, фаоллик, сабр-тоқатлилик, бардошлилик,
чидамлилик, ҳаракатчанлик каби иродавий сифатлар.
4. Нафосат ҳиссига эгалик, озодалик, саранжом-саришталик, жозибадорлик,
қадди-қоматни тўғри тута билиш, нутқнинг таъсирчан бўлишига эришиш,
эмоционаллик, ижодкорлик, импровизация ва фантазияга мойиллик каби эстетик
сифатлар.
Шу билан бир қаторда олий педагогик таълим жараёнида таҳсил олаётган бўлажак
педагог-тарбиячилар ижтимоий-ғоявий жиҳатдан етуклик, ижтимоий фаоллик,
фаол фуқаролик позицияси каби сифатларга ҳам эга бўлишлари керак.
Бўлажак педагог-тарбиячиларда касбий шаклланиш жараёни коммуникатив
кўникмалар ва педагогик маҳоратни эгаллашдан бошланади. Бўлажак педагогтарбияларнинг касбий тайёргарлигини таъминлашга
хизмат қиладиган
билимларни уларга тақдим этишда замонавий ёндашувлар, концепцияларга
таяниш лозим. Шунга кўра,бўлажак педагог-тарбиячиларга замонавий касбий
билимларни тақдим этишда халқаро тажрибаларни ҳам алоҳида ҳисобга олиш
керак. Чунки мактабгача таълимнинг бугунги кунги тараққиёт даражаси, уни

таъминловчи педагогик-психологик билимларни ўзлаштирмасдан туриб, етук
мутахассис бўлиш мумкин эмас.
Ўз касбини сидқидилдан севган педагог шогирдларига меҳрибонлик билан
ихтиёрий тарзда таълим-тарбия беради. Мажбурий таълим-тарбия берувчи
тарбиячилар эса бу масалага юзаки, касб тақозоси нуқтаи назаридан ёндашади.
Абу Райҳон Беруний инсонни табиатнинг узвий ажралмас қисми сифатида
талқин қилади. Шунга кўра, у ўзининг педагогик қарашларида инсон, унинг бахтсаодати, таълим-тарбияси ва камолоти касбий фаолиятнинг асосини белгилашини
таъкидлайди.
Алишер Навоий эса ўзининг бир қатор “Ҳайрат-ул Аброр”, “Фарҳод ва
Ширин”, “Садди Искандарий” каби асарларида инсон муайян бир касбни эгаллаши
лозимлиги, унинг устаси бўлиши зарурлигини ижтимоий эҳтиёж маҳсули
эканлигини эътироф этади.
Кўриниб турибдики, бўлажак педагог-тарбиячиларни касбий фаолиятга
тайёрлашда дастлаб касбий эҳтиёжни шакллантириш, уларнинг қизиқиш ва
майлларини аниқлаш асосида уларга педагогик маҳорат сирларини ўргатиш,
босқичма-босқич касбий тайёргарлик даражасини таҳлил этиш асосида ўқув
жараёнига тузатишлар киритиши талаб қилинади.
Қобилият шахснинг муайян фаолиятни эгаллашга лаёқатлилик даражасини
ифодалайди. Лаёқат-бу наслдан-наслга ўтадиган ирсий хусусият бўлиб, инсонда
барча турдаги фаолиятга нисбатан лаёқат куртаклари мавжуд. Лекин бу лаёқатлар
ўз-ўзидан қобилият даражасига кўтарилмайди. Бунинг учун қулай ижтимоийпедагогик муҳит, шароит ва шахснинг фаоллиги зарур. Буларнинг барчаси касбий
фаолиятни шакллантиришда муҳим аҳамиятга эга. Касбий-педагогик қобилият
тадрижий тарзда ривожланади.
Бўлажак педагог-тарбиячи ўз касбини чуқур ўзлаштириши, педагогик
жараёнларни самарали бошқариш санъатини эгаллаши лозим. Бунинг учун у
болаларда янги билимлар ва кўникмалар ҳосил қилиши, уларнинг ранг-баранг
фаолиятлари, билиш жараёнларини самарали бошқариш маҳоратини эгаллаши
керак. У, биринчи навбатда, тарбияланувчилар орасида жамоани шакллантириши,
уларни машғулотларга жалб қила билиши, касбий кўникмаларидан ўз ўрнида
фойдалана олиши талаб қилинади.
Мактабгача таълим муассасалари педагог-тарбиячилари таълим-тарбиявий
фаолияти мазмунини танлашда болаларнинг ёш хусусиятларини ҳисобга олиши
зарур. Тарбияланувчиларнингёш гуруҳларига қараб, таълим-тарбия шакллари ва
методлари ҳам ўзгаради. Мактабгача таълим муассасалари тарбияланувчиларига
тушунчалар ва маълумотларни кенгроқ изоҳлаш талаб этилади. Болаларга, биринчи
навбатда, хулқ-атвор меъёрларига амал қилиш зарурлиги уқтирилади. Шунинг учун
ҳам мактабгача таълим жараёнидан бошлаб, зарур меъёрлар боланинг хулқатворига
сингдирилади.
Мактабгача
таълим
муассасаларида
болаларни
ижтимоийлаштириш жараёнида уларга ўйин, ишонтириш, таъқиқлашусуллари
ёрдамида педагогик таъсир кўрсатилади.

Мактабгача таълим муассасаларида педагог-тарбиячилар тарбияланувчилар
кундалик фаолиятининг бевосита ташкилотчиси ҳамда бошқарувчиси сифатида
намоён бўладилар. Тарбияланувчилар олдига қўйиладиган талаблар билан
уларнинг имкониятлари орасидаги мутаносибликни таъминлаш педагогтарбиячилар фаолиятининг муҳим жиҳатини ташкил этади.
Мактабгача таълим муассасалари бўлажак педагог-тарбиячиларининг
педагогик одоб меъёрларига амал қилишлари, ташқи имейджи, уларнинг болалар
билан осон тил топишишларипедагогик фаолияти самарадорлигини таъминлайди.
Педагог-тарбиячининг одоби тарбияланувчиларда тўғри хулқ-атворни
шакллантиришга асос бўлади, чунки у ўз одоби билан тарбияланувчилар учун
жонли намуна бўла олади. Шунинг учун ҳам бўлажак педагог-тарбиячилар
маънавий жиҳатдан юксак, педагогик одоб сирларини чуқур ўрганган бўлишлари
керак. Педагог-тарбиячи болаларга кўп танбеҳ бермаслиги, балки ижобий таъсир
кўрсата
олиши
лозим.
Улар
тарбияланувчиларнинг
хулқ-атворидаги
камчиликларининг келиб чиқиш сабабларини чидам билан аниқлаб, уларни
бартараф этиш йўлларини излаб топишлари муҳим аҳамиятга эга. Бола хулқатворидаги камчиликлар сабабини билмаслик натижасида педагог-тарбиячилар
аксарият ҳолларда юзаки, нохолис баҳо бериб, асоссиз тарзда совуқ муносабатда
бўладилар.
Педагог-тарбиячилар ўзаро самимий муносабат, диалог орқали болаларга
яқинлашадилар, уларнинг қалбини забт этадилар. Баъзи бир педагог-тарбиячилар
тарбияланувчиларга нисбатан қаттиққўл бўлиш керак деб ҳисоблайдилар.
Педагогик тажрибалар шуни кўрсатдики, болалар билан сокин, меҳрибонлик билан
муомала қилиш кўпроқ ижобий самара беради.
Болаларни севиш, ҳурмат қилиш, уларга нисбатан талабчан бўлиш ўзаро
ҳурматга асосланган педагогик вазиятни вужудга келтиради. Болалар кўпинча
талабчан ва адолатли педагог-тарбиячиларни севишади, улардаги билимдонликни
қадрлайдилар.
Болаларга таълим-тарбия беришда энг аввал уларни ижтимоий ҳаётга,
атрофдагилар билан ишчан муносабатга тайёрлаш муҳим аҳамиятга эга. Шунинг
учун ҳам педагог-тарбиячиларга қўйиладиган энг муҳим талаблардан бири, уларда
ташкилотчилик кўникма ва малакаларининг мавжуд бўлишидир. Бундай
кўникмалар бўлажак педагог-тарбиячиларда олий ўқув юртларида таркиб
топтирилади. Бу ўқув жараёнини ташкил этиш, тарбияланувчилар жамоасини
жипслаштиришни осонлаштиради. Ташкилотчилик кўникмасини эгаллаган
бўлажак педагог-тарбиячилар одатда, ҳамма ишга ўзи югуравермайди. У имконига
қараб моҳирлик билан гуруҳ фаоли ҳамда барча болаларни жойларга тақсимлаш
маҳоратига эга бўлади. У ота-оналардан ёрдамчилар жалб этади. Натижада унинг
фаолият самарадорлиги ортади.
Мактабгача таълим муассасаларида болаларга таълим-тарбия беришда
қандайдир доимий, ўзгармайдиган усул ва методларни қўллаш мақсадга мувофиқ
эмас. Педагог-тарбиячилар янги педагогик технологияларни мунтазам эгаллаб
боришлари зарур. Улар жамоада ҳар доим ташаббус кўрсатишлари, илгари сурган

педагогик муаммоларни жиддийлик билан ҳал этишлари лозим. Агар педагогтарбиячилар жонкуяр бўлмаса, уларнинг педагогик фаолияти маҳсулдор бўлмайди.
Янги метод ва технологияларни излаб топиш, уларни ўз ўрнида қўллаш муҳим
аҳамиятга эга. Педагог-тарбиячилар ўз хулқи, майли, интилишларига кўра турлитуман бўлган тарбияланувчилар билан педагогик ҳамкорликка киришадилар. Агар
унинг педагогик фаолиятига расмиятчилик ва юзакичилик хос бўлса, бундай
фаолият кутилган натижани бермайди. Агар педагог-тарбиячилар тайёр таълимтарбиянинг янги метод, усул ва технологияларини изласалар ҳамда ўз
фаолиятларида мунтазам қўлласалар таълим жараёни самарадорлигини таъминлай
оладилар.
Педагог-тарбиячилар
тарбиявий
ишларни
олиб
боришда
фақат
тарбияланувчиларнинг ёш хусусиятларинигина эмас, уларнинг индивидуаллигини
ҳам ҳисобга олишлари зарур. Болалар ўз хулқи, характери, майллари билан
ажралиб туради. Яна шуни таъкидлаш жоизки, баъзи болалар катталар таъсирига
тез берилса, айримларида
бу жараён анча мураккаб кечади. Айрим
тарбияланувчиларга ишонч билдириб, илтимос билан мурожаат қилганда
топширилган ишни астойдил, диққат эътибор билан бажарса, бошқаларига эса
буйруқ оҳанги тезроқ таъсир этади.
Болалар ўртасида бир хил хатти-ҳаракат турли хил сабаб, натижаларни
келтириб чиқариши мумкин. Бу баъзи болаларда тартиб-интизомнинг тасодифий
бузилишига олиб келса, бошқа бирларида доимий тарзда интизомсизликнинг рўй
беришига сабаб бўлади. Бундай жараёнларда бўлажак педагог-тарбиячилардан
пухта педагогик-психологик билим ҳамда касбий кўникма ва малакага эга
бўлишлари талаб этилади. Бўлажак педагог-тарбиячиларнинг машғулотларни
оқилона ташкил эта билишлари тарбияланувчиларда ижобий сифатларнинг
шаклланишига кенг йўл очади.
Бўлажак педагог-тарбиячиларни мактабгача таълим жараёнини бошқаришга
тайёрлаш тизимини ўрганиш, ушбу йўналишдаги адабиётларни таҳлил қилиш ва
умумлаштириш, амалиётдаги аҳволни ўрганиш натижасида бўлажак педагогтарбиячиларнинг касбий сифатларини ривожлантириш зарурияти кучайганлигини
кўрсатди.

